Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Mae Iesu’n fyw - Actau 2:24 (addas ar gyfer adeg y Pasg)

Ond dyma Duw yn ei godi yn ôl yn fyw a’i ollwng yn rhydd o grafangau marwolaeth. Roedd yn amhosib i farwolaeth ddal gafael ynddo!

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu luniau o Feibl lliwgar yn dangos y croeshoelio a’r bedd gwag.

.....

(Rhaid dweud y stori yma’n sionc a heb ffys/ ffwdan; hanes go iawn plentyn ifanc ydy’r stori).

Dw i eisiau dechrau drwy ddweud stori glywais i am blentyn bach o’r enw Elen. Roedd Elen yn byw’n Llanelli, ac roedd hi’n arfer mynd hefo’i mam i weld menyw hen iawn, iawn o’r enw Doris. Pan oedd Elen yn 5 oed roedd Doris yn 95 oed. Roedd gan Doris gadair arbennig yn sownd i’r grisiau yn y tŷ (stairlift), ac roedd Elen wrth ei bodd yn cael tro yn mynd lan a lawr y grisiau yn y gadair. Roedd Doris yn Gristion a doedd ganddi hi ddim ofn marw. Pan aeth hi’n sâl a marw, roedd Elen yn llawn cwestiynau. 

Be sydd wedi digwydd i Doris? Dyma’i mam yn ateb, “Mae Doris wedi marw.”

Lle mae hi rŵan? Roedd Doris y Gristion, felly mae hi yn y nefoedd hefo Duw.

Pam oedd rhaid cael angladd? Pan mae’r corff yn marw, er bod y person yn mynd i’r nefoedd mae’r corff ar ôl – ac yn cael ei gladdu mewn bocs yn y pridd.

Fydda i’n gweld Doris eto yn Llanelli? Na, byth eto.

A dyna ddiwedd yr holi. A bu dim sôn am Doris eto am tua 6 mis.

Ar ôl rhyw chwe mis dyma Elen (oedd bron yn chwech oed erbyn hyn) yn cael sgwrs hefo’i nain. Roedd nain a hi yn eistedd wrth y bwrdd bwyd. Roedd nain ac Elen yn ffrindiau mawr. 

“Nain, ti’n hen dwyt”, meddai Elen.

“Mae’n siŵr mod i,” atebodd nain reit bwyllog.

“Rwyt ti am farw t’wyt nain”, medda Elen.

“Wel, ydw, rhyw ddydd,” atebodd nain eto, reit bwyllog.

“Pan ti’n marw, fyddan nhw’n rhoi chdi mewn bocs yn y pridd byddan nain?”

Ar ôl cymryd anadl mawr dyma nain yn dweud, “Wel, byddan, mae’n siŵr y byddan nhw.”

“Chei di ddim dod yn ôl wedyn nain, ti’n gwybod hynna?”

“.....wel, ia, ti’n iawn,” atebodd nain yn ddewr.

“Dw i’n mynd i chwarae ar y swings rŵan – ta ta nain,” medda Elen, ac i ffwrdd â hi.

Roedd nain, chwarae teg iddi, wedi derbyn yr holi yn yr ysbryd cywir. Roedd Elen yn fach, ac yn dweud pethau fel roedden nhw yn ei byd hi. Doedd hi ddim yn trio ypsetio nain.

Roedd Elen wedi deall na fyddai hi’n medru gweld Doris na nain eto ar y ddaear yma ar ôl iddyn nhw farw.

Falle eich bod chi’n gofyn, ble mae’r newyddion da yn y stori yma? Dyma’r newyddion da – nid marwolaeth ydy’r diwedd!

Mae Iesu’n fyw! Er iddo gael ei groeshoelio a marw, (clic ar y ppt i weld llun o’r croeshoelio, clic arall ar gyfer yr adnod),

...dyma Duw yn ei godi yn ôl yn fyw a’i ollwng yn rhydd o grafangau marwolaeth. Roedd yn amhosib i farwolaeth ddal gafael ynddo!

Mae ein Duw ni yn Dduw byw. Daeth Iesu yn ôl yn fyw, ac mae o’n fyw o hyd. Mae o’n gallu gwrando ar ein gweddïau ni; mae o’n hapus pan dyn ni’n ei addoli; mae o wrth ei fodd pan dyn ni’n dweud wrth bobl eraill amdano fo; mae o’n edrych ar ein holau ni o’r nefoedd. Dydi Iesu ddim yn farw, mae o’n fyw!

Ydych chi’n cofio hanes Doris? Oedd gan Doris ofn marw? Lle mae Doris heddiw?

Allwn ni ddim gweld Iesu heddiw, ond mae o yn fyw yn y nefoedd. Fedrwn ni ddim gweld Doris heddiw ond mae hi hefyd yn y nefoedd, ac mae’r Beibl yn dweud y bydd pawb sy’n credu yn Iesu Grist yn cael mynd i’r nefoedd. Cofiwch, mae Iesu Grist yn gryfach na marwolaeth.  Bydd pob un sy’n credu ynddo yn cael ei weld yn y nefoedd. 

Gweddi

O Dduw. Diolch i ti am Iesu Grist. Diolch i ti fod Iesu Grist yn fyw, er na fedrwn ni ei weld o ar hyn o bryd. Diolch ei fod yn siarad ar ein rhan ni yn y nefoedd a’i fod o wedi ein caru ni gymaint nes bodloni marw droson ni ar y groes. Helpa ni i garu Iesu’n well.  Amen














































[image: image1.png]beibl.net



 GJenkins

[image: image1.png]